
Kishat Pas-Bizantine në Voskopojë dhe Vithkuq midis 
12 vendeve të trashëgimisë më të rrezikuara në Europë
Hagë / Luksemburg, 16 Janar 2018 – Në hapje të Vitit Europian të Trashëgimisë Kulturore, Europa Nostra, organizata udhëheqëse e trashëgimisë në Europë dhe Instituti i Bankës Europiane të Investimeve shpallin 12 vende të trashëgimisë të përzgjedhura në listën e shkurtër për programin 7 Më të Rrezikuar 2018 nga një panel ekspertësh në fusha të ndryshme. Këto pika referimi të trashëgimisë së rrezikuar nga 10 vende Europiane janë: Kishat Pas-Bizantine në Voskopojë dhe Vithkuq, Shqipëri (nominuar nga Fondacioni “E Shkuara për të Ardhmen”); Qendra Historike e Gjirokastrës, Shqipëri; Qendra Historike e Vienës, Austri; Impianti i Pregatitjes së Qymyrit në Beringen, Belgjikë; Monumenti Buzludzha, Bullgari; Rrjeti i Sistemeve të Teleferikut Ajror në Çiatura, Gjeorgji; Manastiret dhe Hermitazhi David Garexhi, Gjeorgji; Kështjella e Sammezzanos, Toskana, Itali; Kazino Constanta, Rumani; Siti Art-Shkëmbor Parahistorik në provincën Kadiz, Spanjë; Jetimorja Greke Prinkipo, Ishujt e Princeshës, Turqi; dhe Fabrika e Akullit Grimsby, Mbretëri e Bashkuar. Disa nga këto site janë në rrezik për shkak të neglizhencës ose të zhvillimit të papërshtatshëm, të tjerat për shkak të mungesës së resurseve ose ekspertizave. Lista finale e 7 më të rrezikuara vende të trashëgimisë në Europë do të zbulohet në 15 Mars. 
Të 12 monumentet dhe vendet u përzgjodhën duke marrë parasysh trashëgiminë e tyre të shquar dhe vlerat kulturore, si dhe rrezikun e pashmangshëm me të cilin po përballen. Angazhimi i komuniteteve lokale dhe angazhimi i palëve publike dhe private për ruajtjen e këtyre vendeve u konsideruan gjithashtu vendimtare. Një tjetër kriter kryesor ishte potenciali i këtyre vendeve për të vepruar si një katalizator për zhvillimin e qëndrueshëm socio-ekonomik.
"Viti 2018 është viti për të festuar trashëgiminë unike kulturore të Europës dhe për të theksuar rolin e saj kyç në promovimin e identitetit tonë të përbashkët dhe ndërtimin e një Europe më gjithëpërfshirëse. Rritja e vetëdijes dhe mobilizimi i përpjekjeve të gjera për të ruajtur vendet e rrezikuara të trashëgimisë në të gjithë Europën është një tjetër objektiv i Vitit Europian të Trashëgimisë Kulturore 2018. Çfarë mundësi më e mirë për Europa Nostra dhe Institutin e Bankës Europiane të Investimeve për të zbatuar një edicion të ri të Programit të 7 Më të Rrezikuar me mbështetjen e programit të BE-së për Europën Krijuese", tha Denis de Kergorlay, Presidenti Ekzekutiv i Europa Nostra. "Kjo listë e shkurtër është, para së gjithash, një thirrje për veprim. Ne nxisim palët publike dhe private në nivel lokal, kombëtar dhe europian që të bashkojnë forcat për të shpëtuar perlat e trashëgimisë të cilat tregojnë historinë tonë të përbashkët dhe që duhet të ruhen për gjeneratat e ardhshme", shtoi ai.

"Duke ruajtur këto 12 vende nuk do të përfitojnë vetëm monumentet e trashëgimisë kulturore. Investimi do të gjenerojë përfitime socio-ekonomike në nivel lokal, rajonal dhe kombëtar", tha Francisco de Paula Coelho, dekan i Institutit të Bankës Europiane të Investimeve. "Investimi i përgatitur mirë dhe i zbatuar mirë në trashëgiminë kulturore jep fryte në aspektin e zhvillimit social, ekonomik dhe kulturor, dhe është e rëndësishme të përhapet ky mesazh gjatë Vitit Europian të Trashëgimisë Kulturore 2018", shtoi ai.
Nominimet për programin 7 Më të Rrezikuar 2018 u paraqitën nga organizatat e shoqërisë civile apo nga organet publike të cilat janë pjesë e rrjetit të gjerë të organizatave anëtare dhe atyre ndihmëse të Europa Nostra nga e gjithë Europa. 12 vende u përzgjodhën nga një panel ekspertësh në histori, arkeologji, arkitekturë, konservim, analizë projekti dhe financa. Lista përfundimtare e 7 Më të Rrezikuar vende të trashëgimisë në Europë do të zgjidhet nga Bordi i Europa Nostra.
Programi 7 Më të Rrezikuar u iniciua në janar të vitit 2013 nga Europa Nostra me Institutin e Bankës Europiane të Investimeve si partner themelues dhe Bankën e Zhvillimit të Këshillit të Europës si partner shoqërues. Ajo u frymëzua nga një projekt i suksesshëm i ngjashëm i drejtuar nga Fondi Kombëtar Amerikan për Ruajtjen Historike. 7 Më të Rrezikuar nuk është një program financimi. Qëllimi i tij është që të shërbejë si një katalizator për veprim dhe për të promovuar "fuqinë e shembullit". Ai ka mbështetjen e programit të Europës Krijuese të Bashkimit Europian, si pjesë e projektit të rrjetit Europa Nostra "Trashëgimi e përbashkët - Vlera të përbashkëta".

Kishat Pas-Bizantine në Voskopojë dhe Vithkuq, Shqipëri
Kishat Pas-Bizantine në Voskopojë dhe Vithkuq në Shqipërinë juglindore janë një grup prej 12 kishash të ndërtuara gjatë shekujve 17 dhe 18. Ato janë dëshmia më autentike e zhvillimit të jashtëzakonshëm ekonomik të këtyre dy qendrave të krishtera gjatë sundimit Otoman në Ballkan. Ndërtesat janë përfaqësuese të shkëlqyera të teknikës, arkitekturës dhe artit Pas-Bizantin. Disa nga këto kisha, me përmasa të mëdha, përfaqësojnë një formë të re arkitekturore dhe unike të bazilikave me mbulesa të kurbëzuara. Ato janë monumentet më përfaqësuese të artit kishtar të shekullit 17-18 në Ballkan dhe janë kryevepra të stilit Pas-Bizantin.
Vendndodhja e izoluar e kishave e bën ruajtjen e tyre një sfidë. Popullsia e krishterë përreth ka rënë ndjeshëm dhe mungesa e klerikëve si pasojë ka sjellë rezultat që shumica e kishave të mbeten të papërdorura në pjesën më të madhe të vitit. Kishat, në pronësi të Kishës së Mitropolisë së Shenjtë të Korçës, Voskopojës e Vithkuqit, tashmë vizitohen kryesisht nga profesionistë dhe turistë kuriozë.
Lufta, plaçkitjet dhe fatkeqësitë natyrore i kanë dëmtuar seriozisht këto struktura. Pranë fundit të shekullit të 18-të, këto dy qendra dhe fshatrat përreth u sulmuan dhe pësuan dëme të mëdha. Në Luftën e Parë dhe të Dytë Botërore, disa nga kishat përjetuan dëmtime. Manastiret e Shën Joan Pararendësit në Voskopojë dhe i Apostujve Pjetër e Paul në Vithkuq u bombarduan, ndërsa kishat e Shën Nikollas dhe Fjetja e Shën Marisë në Voskopojë u dogjën. Tërmetet në vitet 1903, 1930 dhe 1960 kanë ndikuar seriozisht tek kishat me krijimin e çarjeve dhe humbjen e pjesëve duke dëmtuar integritetin e tyre strukturor.
Organizata propozuese, Fondacioni E Shkuara për të Ardhmen, ka identifikuar disa kërcënime ndaj këtyre kishave. Kërcënimi kryesor tani është neglizhenca totale e monumenteve nga ata që përgjigjen administrativisht për kishat në nivel kombëtar, përkatësisht Instituti i Monumenteve të Kulturës. Dëmtimi nga uji dhe lagështira paraqesin një kërcënim serioz për pikturat në muret e brendshme, veçanërisht në ato kisha që ende nuk kanë çati të përshtatëshme ose dritare. Ngjyrat e disa prej këtyre afreskeve janë shpëlarë nga kontakti i drejtpërdrejtë me shiun dhe dritën e diellit. Shumë nga pikturat murale në teknikën 'afresk' janë shkëputur nga muret dhe janë gati të bien poshtë. Vjedhja e objekteve është një problem i qëndrueshëm pasi asnjë nga kishat nuk sigurohet me kamera ose alarm.
Kisha e Shën Gjergjit në Shipckë, Voskopojë, e cila është në listë, ka qënë fituese e Çmimit Europa Nostra në vitin 2011 për restaurimin e saj të shquar e gjithëpërfshirës, i cili pati mbështetje të madhe nga komuniteti lokal. Kisha tani përballet me kërcënimin e vjedhjes, për shkak të një mungese të plotë të sistemeve të sigurisë dhe thekson urgjencën me të cilën këto kisha duhet të mbrohen.

Informacion mbi sfondin

Europa Nostra është federata pan-europiane e OJQ-ve të trashëgimisë e cila mbështetet gjithashtu nga një rrjet i gjerë i organeve publike, kompanive private dhe individëve. Duke mbuluar më shumë se 40 vende në Europë, organizata është zëri i shoqërisë civile të angazhuar për ruajtjen dhe promovimin e trashëgimisë kulturore dhe natyrore të Europës. E themeluar në vitin 1963, sot njihet si rrjeti më përfaqësues i trashëgimisë në Europë. Plácido Domingo, këngëtari i njohur i njohur botëror, është President i organizatës.

Europa Nostra bën fushatë për të ruajtur monumentet, vendet dhe peizazhet e rrezikuara të Europës, në veçanti përmes programit 7 Më të Rrezikuar (7 Most Endangered programme). Ajo feston përsosmërinë përmes Çmimit të BE-së për Trashëgiminë Kulturore / Çmimet Europa Nostra. Ajo gjithashtu kontribuon në formulimin dhe zbatimin e strategjive dhe politikave europiane që lidhen me trashëgiminë, nëpërmjet një dialogu të strukturuar me institucionet europiane dhe koordinimin e Aleancës Europiane të Trashëgimisë 3.3. Europa Nostra ka promovuar me forcë dhe po kontribuon në mënyrë aktive në Vitin Europian të Trashëgimisë Kulturore 2018 (European Year of Cultural Heritage).

Instituti i Bankës Europiane të Investimeve (European Investment Bank Institute - EIBI) u krijua në kuadër të Grupit EIB (Banka Europiane e Investimeve dhe Fondi Europian i Investimeve) për të promovuar dhe mbështetur iniciativat sociale, kulturore dhe akademike me palët europiane dhe publikun e gjerë. Kjo është një shtyllë kryesore e angazhimit të komunitetit dhe të qytetarisë të Grupit të EIB-it. Më shumë informacion në

http://institute.eib.org
Banka e Zhvillimit të Këshillit të Europës (Council of Europe Development Bank - CEB) është "banka sociale e Europës". Një bankë shumëpalëshe e zhvillimit me 41 shtete anëtare, përfaqëson një instrument të madh të politikës së solidaritetit në Europë. Ruajtja e trashëgimisë kulturore të Europës është pjesë e mandatit të saj.

Europa Krijuese (Creative Europe) është programi i BE-së që mbështet sektorët kulturorë dhe krijues, duke u mundësuar atyre që të rrisin kontributin e tyre në vende pune dhe në rritje. Me një buxhet prej 1.46 miliard euro për vitet 2014-2020, ai mbështet organizatat në fushën e trashëgimisë, arteve të interpretimit, arteve të bukura, artit ndërdisiplinor, botimit, filmit, televizionit, muzikës dhe video lojrave si dhe dhjetëra mijëra artistë, profesionistë kulturorë dhe audiovizualë. Financimi u lejon atyre të veprojnë në të gjithë Europën, për të arritur audienca të reja dhe për të zhvilluar aftësitë e kërkuara në epokën dixhitale.

